LANEKO ARRISKUEN PREBENTZIOA
ERAIKUNTZA SEKTOREKO AZPIKONTRATAZIOA
Apirilaren 19an indarrean jarri zen Eraikuntza Sektoreko Azpikontratazioa arautzen duen urriaren 18ko 32/2006 Legea (aurrerantzean, Azpikontratazio Legea), eta abuztuaren 24ko 1109/2007 Dekretuaren bidez garatu zen.
Bai Legeak bai garatzeko erregelamenduak gai berritzaile batzuk sartu dituzte gure antolamenduan: enpresei kaudimen eta kalitate betekizun batzuk eskatzea; eraikuntza sektoreko azpikontratazioa antolatu eta mugatzeko araubide berri bat, eta gardentasun handiagoa eta berme gehiago azpikontratazio kateetan dauden enpresetako langileentzat.
Egun horretatik aurrera (apirilaren 19a) Lege horretan aurreikusitako egutegia bete da, eta honako hauek izan dira azken mugarriak: azpikontratazio liburua behar bezala gaituta edukitzeko betebeharra martxan jartzea, eta Enpresa Baimendunen Erregistroak sortzea. Une honetan, Legea erabat eraginkorra izan dadin, enpleguaren egonkortasunaren betekizuna baino ez da gelditzen.
Dokumentu honen helburua zera da: arau multzo berri eta garrantzitsu hori martxan nola jarri argi eta soiltasunez azaltzen duen informazioa biltzea. Nolanahi ere, gogoratu behar da jurisdikzio organoei baino ez dagokiela antolamendu juridikoa interpretatzea, hargatik eragotzi gabe araua interpretatzea, lan agintariek hura aplikatzea dakarrena.
· Zer betebehar ezartzen ditu Azpikontratazioari buruzko Legeak, eta noiz eskatzen ahalko dira?
Eskematikoki, Eraikuntza Sektoreko Azpikontratazioari buruzko Legeak eskatzen dituen betebeharrak jasotzen ditu koadro honek, baita betebehar horiek noiz eskatzen ahalko diren ere:
	BETEBEHARRAK
	NOIZ ESKATZEN AHAL DIRA

	1. Enpresaren kaudimenari eta kalitateari buruzko betekizuna

Enpresa kontratistek eta azpikontratistek betebehar hauek dituzte:
· Jarduera egiteko azpiegitura eta bitarteko egokiak izatea eta lanak zuzenean zuzentzea.
· Langileek laneko arriskuen prebentzioaren arloan behar den prestakuntza dutela egiaztatzea.
· Prebentzio antolaketa egokia duela egiaztatzea.
	 2017ko apirilaren 19tik aurrera gauzatzen hasitako obretan

	2. Lan egonkortasuneko betekizuna:
Enpresa kontratistek eta azpikontratistek langile mugagabeen gutxieneko ehuneko bat izan behar dute
	- 2007ko abuztuaren 26tik 2008ko urriaren 19ra arte, % 10;
- 2008ko urriaren 20tik 2010eko apirilaren 19ra arte, % 20;
- 2010eko apirilaren 20tik aurrera, % 30.

	3. Enpresa Baimendunen Erregistroan inskribatzea 
	Ekainaren 4tik aurrera eta nahitaez 2008ko abuztuaren 26tik aurrera.

	4. Legean ezarritako azpikontratazio araubideko mugak betetzea
	2007ko apirilaren 19tik aurrera gauzatzen hasitako obretan



	5. Enpresa kontratista bakoitzak Azpikontratazio Liburua edukitzea 
	2007ko azaroaren 26tik aurrera.

	6. Enpresa kontratista bakoitzak Azpikontratazio Libururako sarbidea eman behar die obran esku hartzen duten agente guztiei eta obrako langileen ordezkariei.
	2007ko azaroaren 26tik aurrera.

	7. Obrako enpresa guztietako langileen ordezkariei obraren kontratazio edo azpikontratazio guztien berri ematea.
	2007ko apirilaren 19tik aurrera.


· Aplikazio eremua
Eraikuntza obretan egindako lan hauek gauzatzeko, azpikontratazio araubidean, egiten diren kontratuei: Hondeaketa; lur mugimendua; eraikuntza; elementu aurrefabrikatuen muntaketa eta desmuntaketa; egokitzapenak edo instalazioak; eraldaketa; birgaitzea; konponketa; desegitea; eraistea; mantentze-lanak; pintura- eta garbiketa-lanak; saneamendua.
Ekainaren 16ko 2/2000 Legegintzako Errege Dekretuaren bidez onartutako Administrazio Publikoen Kontratuen Legearen testu bateginaren aplikazio eremuaren barruko eraikuntza obrei aplikatuko zaie, orobat, lege horren ondoriozko berezitasunekin.
· Zer esan nahi du obrak gauzatzen hasteak Lege honen ondorioetarako?
Kontuan izan behar da Azpikontratazioari buruzko Legea lan arloko arau bat dela, eta, ondorioz, haren gauzapena noiz hazten den zehazteko, komeni da obra lantokitzat hartzen den unera jotzea. Hori horrela, eraikuntza obraren lanaren hasiera gertatzen da lanak hasten direnean eta bertan enpresaburuak eta langileak daudenean.
1. ENPRESA KAUDIMEN ETA KALITATEAREN BETEKIZUNA
· Zertan datza enpresa kaudimen eta kalitatearen betekizuna?
Enpresa kontratistek eta azpikontratistek honako betebehar hauek betetzen dituztela egiaztatu behar dute:
1) Jarduera egiteko azpiegitura eta bitarteko egokiak izatea, eta lanak haiek beraiek zuzentzea.
2) Langileek laneko arriskuen prebentzioaren arloan behar den prestakuntza dutela egiaztatzea.
3) Prebentzio antolaketa egokia dutela egiaztatzea.
Ikus daitekeenez, betekizun horiek ez dira berriak. Berritasuna da enpresa kontratatzaileari (eta Nafarroako lan agintaritzari 2008ko ekainaren 4tik aurrera) hori betetzen dela egiaztatu behar zaiola, eta egiaztatzeko betebehar hori ez betetzeak erantzukizun berriak dakartzala berekin. 
· Nola egiaztatu behar dute betekizun hori?
Nafarroan, 2008ko ekainaren 4tik aurrera, enpresa kontratistek eta azpikontratistek betebehar hori beteko dute, behin erregistratuta, kontratatzen dituzten enpresak Erregistroan inskribatuta daudela egiaztatzen duen ziurtagiria eskatuz.
· Zer gertatzen da egiaztatzeko betebehar hori betetzen ez bada?
Kaudimen betekizuna betetzen ez duten enpresek gizarte xedapenetan ez-betetze bakoitzerako ezarritako erantzukizunak izanen dituzte. Adibidez, langileei laneko arriskuen prebentzioko prestakuntzarik ematen ez dienak arau-hauste astuna eginen du. 
Gainera, baldintza horiek betetzen dituztela egiaztatu ez duten beste enpresa batzuekin kontratatzen duten enpresek laneko arriskuen prebentzioaren arloko arau-hausteak eginen dituzte (astunak edo oso astunak, garatutako jardueraren arabera), eta kontratatutako enpresari dagozkion laneko eta Gizarte Segurantzako betebeharren erantzukizun solidarioa izanen dute (Legearen 7.2 artikulua). Erantzukizun hori gehitu eginen zaie gizarte legerian jada finkatuta dauden erantzukizunei, Legearen 4.1 artikuluan aurreikusitako betekizunekin zerikusia dutenei (esate baterako, Langileen Estatutuaren 43. artikuluan langileen legez kanpoko lagapenerako aurreikusitako erantzukizuna, zeina sortuko bailitzateke bertan aurreikusitako egoerak gertatuz gero. 
2. Lan egonkortasuneko betebeharra
· Zein da enpresa batek izan behar duen langile mugagabeen gutxieneko ehunekoa?
Eraikuntza sektorean lan egin ohi duten enpresek kontratu mugagabea duten langileen gutxieneko ehuneko hau izan beharko dute:
· % 10 gutxienez, 2007ko abuztuaren 26tik 2008ko urriaren 18ra arte. 
· % 20 gutxienez, 2008ko urriaren 19tik 2010eko apirilaren 18ra arte. 
· % 30 gutxienez, 2010eko apirilaren 19tik aurrera. 
· Noiz bete behar da betebehar hori? Nola bete behar da?
2008ko abuztuaren 25etik aurrera, enpresako langile mugagabeen ehunekoa hartuko da kontuan. 
Ehunekoa kalkulatzeko, kalkulua egin aurreko 12 hilabete naturalak hartuko dira erreferentziako alditzat.
Sortu berriko enpresei dagokienez, jarduera hasi zenetik kalkulua egin arte igarotako hilabete naturalak hartuko dira erreferentziako alditzat.
2007ko abuztuaren 26tik 2008ko abuztuaren 25era arte, 2007ko abuztuaren 26tik kalkulua egin arte igarotako hilabete naturalak hartuko dira erreferentziako alditzat, eta epe hori ez da, inola ere, 6 hilabete natural baino laburragoa izaten ahalko.
Enpresako langile guztiek lan egindako egun kopurua zati 365 eginda ateratzen den zatiduraren arabera kalkulatuko da enpresako plantilla.
· Zein enpresak bete behar dute enpleguaren egonkortasunaren betekizuna?
Laneko egonkortasunaren betekizuna eskatuko zaie honako ezaugarri hauek dituzten enpresei:
-
Eraikuntza sektoreko jardueretan aritzea.
-
Jarduera horietan aritu gabe, azken hamabi hilabeteetan eraikuntza lanetan sei hilabete baino gehiago esku hartu izana.
3. ENPRESA BAIMENDUNEN ERREGISTROA
· Zer da Enpresa Baimendunen Erregistroa?
Erregistro hori autonomia erkidego bakoitzean sortu behar da (bai eta Ceutan eta Melillan ere), eta balio izanen du egiaztatzeko enpresa kontratistek eta azpikontratistek kaudimenari buruzko, prebentzio antolaketa egokia edukitzeari buruzko eta laneko arriskuen prebentzioaren arloan behar den prestakuntza duten giza baliabideei buruzko datuak eta dokumentuak aurkeztu dituztela. 
Enpresa Baimendunen Erregistroari honako funtzio hauek dagozkio, besteak beste: 
· Inskribatzeko, berritzeko, datuak aldatzeko eta deuseztatzeko eskabideei buruzko prozedurak izapidetzea.
· Dauden erregistro inskripzioei buruzko ziurtagiriak egitea.
· Erregistroan dauden datuetarako sarbidea ematea edozein pertsona edo erakunderi. 
· Nor inskribatu behar da Enpresa Baimendunen Erregistroan?
Enpresa kontratista eta azpikontratista guztiak. Langile autonomoei eta sustatzaile gisa baino aritzen ez direnei, ordea, ez zaie eskatzen. Inskripzio hori bakarra izanen da, eta lurralde nazional osoan balio izanen du.
· Non egiten da inskripzioa?
Enpresaren egoitza soziala dagoen autonomia erkidegoko lurraldeari dagokion erregistroan. 
· Noiz eskatu behar da Erregistroan inskribatzeko? 
Autonomia erkidego bakoitzak erregistro bat sortu beharko du 2008ko abuztuaren 26a baino lehen. Nafarroan erregistro hori martxan dago ekainaren 5etik aurrera.
Inskripzioa 2008ko abuztuaren 26tik aurrera eskatzen ahalko da.
Enpresa inskribatu ondotik, inskripzioak hiru urteko balio izanen du, eta iraungitze data hori amaitu aurreko sei hilabeteetan eskatu beharko dute berritzeko.
Laneko agintaritzari jakinarazi beharko diote, halaber, Erregistroan jasotako enpresaren identifikazio datuetan aldaketarik izanez gero, bai eta deuseztapena ere, jarduera uzten dutenean edo inskribatuta egoteko behar diren betekizunak betetzeari uzten diotenean. 
· Espainian finkatuta ez dauden eta langileekin batera lekualdatzen diren enpresak inskribatu behar al dira Enpresa Baimendunen Erregistroan?
Zerbitzuen nazioz gaindiko prestazioak ematen dituzten enpresek araubide berezia izanen dute arau multzo berri hori betetzeko.
Erregistroak lanean daudenean, lehen zerbitzu ematea gauzatuko den lurraldeko lan agintaritzaren mendeko erregistroan inskribatu beharko dira, baina inskribatzeko prozedura sinplifikatua izanen dute. Lekualdatzeko egiten duten lehen komunikazioarekin batera, enpresaren kaudimen eta kalitate betekizuna betetzen dutelako egiaztagiriak aurkeztuko dituzte. Une horretatik aurrera, behin-behinean inskribatutzat joko dira, harik eta lan agintaritzak erregistroan inskripzioa gauzatu edo hura ukatzen duen arte.
Hurrengo joan-etorrietan, aski izanen da lekualdatze komunikazioan Enpresa Baimendunen Erregistroko inskripzio zenbakia adieraztea.
Inskripzioa ez da beharrezkoa izanen lekualdaketak ez badirau 8 egun baino gehiago.
4. AZPIKONTRATAZIOAREN ARAUBIDEA
· Zein da Legean aurreikusitako azpikontratazio araubidea?
Erantsitako taulan eskematikoki jasotzen da 2007ko apirilaren 19tik aurrera hasitako obretan eskatu beharreko azpikontratazioaren antolamendu araubide berria.
· Zer da eskulanaren azpikontratista “intentsiboa”?
Azpikontratista bati intentsiboa esaten zaio hark obran lanean paratutako produkzio antolaketa, funtsean, eskulanean oinarrituta dagoenean; hau da, kontratatutako jarduera egiteko eskuzko tresnak ez beste lan ekipamendurik ez du erabiltzen, motordun tresna eramangarriak barne, nahiz eta aipatutakoak ez bezalako beste lan ekipo batzuen laguntza izan, betiere horiek obrako beste enpresa batzuenak badira (kontratistak edo azpikontratistak izan).
· Zer gertatzen da azpikontratazio araubidea betetzen ez badute?
Ukitutako enpresek (kontratistatik hasi eta ukitutako azken azpikontratistaraino) arau-hauste astunak edo oso astunak eginen dituzte laneko arriskuen prebentzioaren arloan. Gainera, azken enpresa azpikontratista horri dagozkion laneko eta Gizarte Segurantzako betebeharren gaineko erantzukizun solidarioa izanen dute (Legearen 7.2 artikulua). Erantzukizun hori gehitu egiten zaie gizarte legerian dagoeneko ezarritakoei.
5. AZPIKONTRATAZIO LIBURUA
· Nori eskatu behar zaio Azpikontratazio Liburua? Noiz eskatu behar da?
Liburua kontratistari eskatu behar zaio, baldin eta obraren zati bat enpresa azpikontratistei edo langile autonomoei azpikontratatu nahi badie. Liburua 2007ko azaroaren 26tik aurrera nahitaez erabili behar da.
· Zer da Azpikontratazio Liburua?
Azpikontratazio Liburuaren eredua abuztuaren 24ko 1109/2007 Errege Dekretuak onartutakoa da; erantsitako dokumentazioan ageri da.
Lan agintaritzak ez du liburu hori ematen, gaitu egiten du besterik gabe.
Kontratistak lan agintaritzak gaitutako liburuan jaso behar ditu, lanak hasi direnetik eta ordena kronologikoaren arabera, enpresa azpikontratistekin eta langile autonomoekin egindako azpikontratazio guztiak. Azpikontratazio araubidearen kontrola eta jarraipena egiteko balio du.
Azpikontratazio Liburuari dagokionez, kontratistak honako hau egin beharko du:
· Obran eduki. 
· Eguneratuta eduki. 
· Liburua honako hauen esku paratu: 
· Sustatzailea, zuzendaritza fakultatiboa eta segurtasunaren eta osasunaren arloko koordinatzailea, obra gauzatu bitartean.
· Obrako enpresak eta langile autonomoak. 
· Prebentzioko teknikariak. 
· Prebentzioko ordezkariak eta obran esku hartzen duten enpresetako langileen ordezkariak. 
· Lan agintaritza. 
· Obrako parte hartzea amaitu ondotiko bost urteetan gorde. 
· Nork gaitu behar du?
Kontratistak obra gauzatu behar duten autonomia erkidegoko lan agintaritzari aurkeztu beharko dio Azpikontratazio Liburua, hark gaitu dezan. 
· Nola eta non gaitzen da Nafarroako Foru Komunitatean?
Azpikontratazio Liburua telematikoki gaitzen da.
https://www.hacienda.navarra.es/azpikontratazioa 
Lan kargak horretarako aukerarik ematen badu, aurkezteko unean gaituko dituzte liburuak; gaitzeko gehieneko epea 3 egun baliodunekoa da.
6. BESTE BETEBEHAR BATZUK
Azkenik, Legeak ezartzen du, halaber, 2007ko apirilaren 19tik aurrera enpresek erabiltzen duten makineria daukatela egiaztatzen duen dokumentazioa edo titulua eduki behar dutela, baita legezko xedapenek eskatzen duten dokumentazioa ere.
7. ZEHAPENAK
Lege honek ezartzen dituen betebeharrak ez betetzea horretara behartuta dagoen enpresaren laneko arau-haustea da, eta Lan Arloko Arau-hauste eta Zehapenei buruzko Legeak xedatutakoaren arabera zehatuko da (abuztuaren 4ko 5/2000 Legegintzako Errege Dekretuak onartutako testu bategina, urriaren 18ko 32/2006 Legeak aldatua).
ARAUDIA
32/2006 Legea, urriaren 18koa, Eraikuntza Sektoreko Azpikontratazioa arautzen duena (EAO, 250. zk., 2006ko urriaren 19koa).
1109/2007 Errege Dekretua, abuztuaren 24koa, Eraikuntza Sektoreko Azpikontratazioa arautzen duen urriaren 18ko 32/2006 Legea garatzen duena (EAO, 204. zk., 2007ko abuztuaren 25ekoa).

